
Introdución
O Grelo Verde é unha asociación sen animo de lucro, con 25 socios dos cales 5 están inscritos no Consello Regulador de Agricultura Ecolóxica como produtores de hortalizas (1), tubérculos e hortalizas (1), gando vacún (2) e froiteiras (1) produtor. 

O noso propósito non é potenciar só os nosos produtos e senon a produción e o consumo dos produtos ecolóxicos en xeral, de todo o sector.
Como o noso nome indica somos unha asociación que trata de fomentar o desenvolvemento rural sostible baseado principalmente no fomento do consumo e da produción de alimentos ecolóxicos mediante o uso racional dos recursos. Así tratamos que o medio rural non se despoboe  e insistimos na viabilidade de unidades produtivas ( explotacións) ecolóxicas que non contaminen, respecten o benestar animal, minimicen a proliferación de incendios e ofrezan  ó consumidor alimentos sans e seguros.

Incídese tamén en que toda acción da nosa vida cotiá, como é lavarnos, ir o baño, comer, empregar tecnoloxías, medios de transporte, vestirnos,……ten unha repercusión directa no medio ambiente en canto o seu consumo e contaminación. Trataremos de transmitir como desenvolver as nosas accións cotiáns dun xeito responsable para conseguir como mínimo un medio ambiente sostible, ademais de incidir sobre a repercusión dos incendios é da despoboación rural no mantemento do medio ambiente.

Por outra banda toda esta información ponse o alcance de toda a poboación a través do programa de radio semanal que temos desde o ano 2002, ademais da asistencia a feiras, divulgación  con material escrito e sobre todo do noso local, que estará aberto a toda a poboación.
A experiencia xeral de O Grelo Verde resúmese dicindo que levamos desde que se fundou a asociación no ano 2002 impartindo xornadas, ponencias, cursos e conferencias de numerosos temas relacionados co medio ambiente ( agricultura e gandería ecolóxica, razas autóctonas, reciclaxe, contaminación, boas practicas agrarias, deforestación, compostaxe, biodiversidade, enerxías renovables, etc) e prestando asesoramento as persoas demandantes sobre a implantación de sistemas-explotacións de produción ecolóxica.

Consideramos que a poboación máis receptiva a adquirir uns coñecementos e principios que permita desenvolver un medio rural sostible son os nenos e nenas en idade escolar, o futuro inmediato do noso pais, dado que serán os consumidores e produtores que continuarán o noso labor. Esta foi a razón que nos levou á posta en marcha da iniciativa de utilización dos alimentos ecolóxicos en diversos centros educativos da Comarca de Verín.
Breve descrición da experiencia de comedores escolares ecolóxicos
Este proxecto, que vai pola terceira campaña realizada, consiste en traballar durante todo o curso lectivo con cada colexio para acadar diversos obxectivos:

1- Que os alimentos do menú escolar sexan de produción ecolóxica.

2- Informar os nenos/as, os profesores, os pais e nais de que son os produtos ecolóxicos, que diferencias teñen fronte os convencionais, que repercusións teñen os produtos ecolóxicos no medio ambiente, no benestar animal e na saúde dos consumidores. 

3- Facer consciente ás comunidades educativas do xeito de facer un consumo racional dos recursos enerxéticos co obxectivo de evitar o consumismo e as súas repercusións sobre o planeta.

Para alcanzar estes obxectivos empréganse diferentes técnicas e ferramentas. Introducir os alimentos ecolóxicos nos comedores sen actividades que informen e reforcen dita actuación non tería demasiado sentido. En consecuencia, o Grelo Verde impulsa a participación das comunidades educativas de cada centro  mediante as seguintes accións:

1-
Charlas informativas aos adultos da comunidade escolar. (pais e nais, docentes, traballadores/as...)

2-
Charlas informativas a comunidade escolar. ( nenos/as ) por grupos de idades.

3-
Obra de teatro. Trátase dunha das actividades nas que maio participación teñen os nenos e nenas, e consiste nunha adaptación moi particular do “Conto dos tres Porquiños”, que ven a representarse nas actividades especiais do Nadal antes das vacacións. 

4-
Entrega de material audiovisual para cada centro.

5-
Entrega de material para o comedor do centro educativo: carteis individuais para os alumnos , carteis informativos, pegadiñas, mega-cartel para o comedor

6-
Entrega de material para o centro:  distintivo que identifica os centros que participan no proxecto. 

7-
Poñer a disposición de cada centro a biblioteca da asociación.

8-
Realización de visitas didácticas a explotacións ecolóxicas.

10-
Concurso de debuxo-redacción, onde se valora non a calidade dos mesmos senón a captación e transmisión dos conceptos do proxecto polos nenos/as. Cos 12 mellores de cada campaña realizase un calendario para o vindeiro ano.
11-
Visitas periódicas os centros ( mínimo 2 mensuais) para supervisión e avaliación do programa, así como para a planificación das actividades e facilitar a información necesaria. Esta é unha das ferramentas con maior potencial transformador na comunidade educativa, pois alén da achega que o Grelo Verde fai á xestión das experiencias de comedores escolares ecolóxicos, nestas xuntanzas participativas introdúcense temas como:

1. Incendios forestais

2. Despoboamento rural

3. Biodiversidade

4. Espacies e razas autóctonas; vexetais e animais

5. Agricultura ecolóxica

6. Gandería ecolóxica

7. Banco de terras

8. Boas practicas agrarias

9. Boas practicas forestais

10. Novos usos das masas forestais, a reforestación.

11. Enerxías renovables

12. Reciclaxe urbano

13. Reciclaxe rural

14. Consumismo

15. Contaminación das augas

16. Contaminación do solo

17. Contaminación do aire

18. Herbicidas

19. Pesticidas

20. Produtos químicos de síntese

21. Organismos modificados xeneticamente
22. Aditivos dos alimentos
O radio de acción do proxecto, inicialmente cinguido ós 4 primeiros centros educativos, estase expandindo cada vez máis xa que temos colexios interesados de toda a provincia de Ourense. O Grelo Verde pretende continuar o seu traballo para dar a coñecer este proxecto a toda a comunidade educativa ourensá no curso 2009-2010.
Os centros docentes  que participaran no proxecto son:

1-
Centro de Educación Infantil e Primaria “ O Castiñeiro “ de Laza, con 39 nenos/as no comedor escolar. ( 4ª campaña)

2-
Centro de Educación Infantil e Primaria de Castrelo do Val , con 31 nenos/as no comedor escolar. ( 2ª campaña)

3-
Centro de Educación Infantil e Primaria “ Vendas da Barreira” Riós , con 57 nenos/as no comedor escolar. ( 2ª campaña)

4-
Centro de Educación Infantil e Primaria “ Antonio Vázquez” de Rairiz de Veiga , con 60 nenos/as no comedor escolar. ( 2ª campaña)

5-
Centro Público Integrado da Gudiña, con  120 nenos/as no comedor escolar. ( 1ª campaña)

6-
Centro de Educación Infantil e Primaria “Bibei” de Viana do Bolo con 140 nenos/as no comedor escolar. ( 1ª campaña)

7-
Centro Público “ Padre Feixoo “ de Allariz con 150 no comedor escolar.                                         ( 1ª campaña)

8-
Centro Público “ San Marcos” de Cartelle con 50 nenos/as no comedor escolar ( 1ª campaña)

9-
Instituto de Ensino Secundario “ Carlos Casares” de Viana do Bolo con 120 nenos/as no comedor escolar. ( 1ª campaña)

10-Instituto de Ensino Secundario “ Castro de Baroncelli” de Verín con 200 nenos/as no comedor escolar. ( 1ª campaña).

Todos e cada un dos centros para participar no programa, previamente presentado polo Grelo Verde á dirección do centro, deben de presentar unha copia da acta da xunta rectora onde se aprobou a súa participación así como asinar un documento onde se comprometen a levar a cabo a substitución dos alimentos convencionais por ecolóxicos no comedor no máximo posible e facilitar a realización das actividades complementarias do programa.

Os alimentos ecolóxicos que máis aceptación están tendo nos centros fronte os convencionais son:

1- As hortalizas, As froitas, As pastas, As legumes, arroz
2- O aceite de oliva virxe extra

3- A tenreira ecolóxica

4- Os queixos

5- O marmelo
6- Salsa de tomate natural e tomate frito

7- Azucre

Moitas das empresas que subministran produtos ecolóxicos ós centros educativos non cobran os portes dos seus produtos, colaborando gratuitamente no proxecto e permitindo que a actividade se leve a cabo con maior garantías de éxito: Verín-Biocoop S.Coop.G; Labregos Daiqui; Coop.;Avega; Ecolecera, Biocano; Conservas do Támega; O Rueiro S.C; Amorodo S.L, son algunhas das empresas que cooperan no desenvolvemento desta pioneira experiencia de impulso do consumo ecolóxico e da conciencia ambiental entre as comunidades educativas sinaladas anteriormente.
As avantaxes dos comedores escolares ecolóxicos

As vantaxes desta experiencia que vén desenvolvendo O Grelo Verde, son moitas, das cales consideramos máis relevantes:

1-
O consumo de produtos sans para o desenvolvemento dos nenos e nenas

2-
A adquisición de valores e información que porán en practica de adultos

3-
A transmisión de información ós fogares a través dos nenos e nenas

4-
A implicación do sector docente dos centros escolares que axudarán a transmitir a información os nenos/as presentes como as seguintes xeracións.

5-
Unha maior demanda de produtos ecolóxicos que incide nunha maior produción e desenvolvemento do sector: menor contaminación para todos, menos incendios e benestar animal.
Os beneficios desta experiencia poden ser entendidos mellor a través de un exemplo. A participación no programa destes 10 centros supón que nun día consúmense 967 plátanos de produción ecolóxica. Para conseguir este consumo nos fogares , tomando de media unha familia de tres membros, necesitariamos concienciar a 322 familias para que consumiran produtos ecolóxicos. E así ocorre con tódolos demais produtos. A repercusión económica no sector da produción e comercialización de produtos ecolóxicos (máxima calidade) é moi relevante xa que supón un crecemento moi importante (ata agora non sucedera en Galiza) na demanda destes produtos con todo o que conleva tanto no sector económico como agroambiental.
Os beneficios sociais e ambientais, tan evidentes, non son suficientes para tomar a decisión de transformar un comedor escolar convencional en ecolóxico. Este é o principal punto crítico do sistema. Os produtos ecolóxicos son, malia todas as axudas comentadas anteriormente, un 20% máis caros que os convencionais. Deste xeito, a actuación das administracións financiando este sobrecusto é fundamental. Na medida en que vai crecendo a demanda que impulse o incremento da oferta, o diferencial de prezo pódese reducir. Tamén se reducirá o prezo conforme se focalice a demanda en produtos de tempada e locais. Na actualidade a acción consciente das administracións convértese en fundamental para facer atractivo o uso de produtos ecolóxicos nos comedores escolares da Comarca de Verín e , en xeral, de toda Galiza. Por outra parte, hai produtos ecolóxicos como o peixe ou as súas conservas que aínda non están dispoñibles no mercado e polo tanto non se poden substituír , nestes casos trócase por produtos locais ou producidos en Galiza. 
Conclusión:
O Grelo Verde vén desenvolvendo a actividade de apoio ós comedores escolares ecolóxicos na provincia de Ourense, con un elevado grao de satisfacción por parte das comunidades educativas. Xunto cos beneficios derivados de unha alimentación máis san, esta experiencia pretende espallar os valores ambientais vinculados con condutas respectuosas co medio ambiente entre toda a comunidade educativa. Unha chea de beneficios ambientais e sociais non impiden a existencia de problemas económicos derivados do maior custo que, en xeral, teñen os produtos ecolóxicos. A acción de O Grelo Verde ten axudado a atenuar este problema. Para o espallamento desta actividade, con efectos potenciais positivos no entorno rural no que se producen estes alimentos, faise necesaria unha maior implicación financeira das administracións públicas. 

